
Ko e hā ‘a e poate ‘a e kau talāsiti ‘a e ‘apiako?
Meimei ko e kotoa ‘o e ngaahi ‘apiako ‘a e pule‘angá mo e ngaahi 
‘apiako fakatahataha‘i mai ki he pule‘angá (state integrated) ‘i Nu‘u 
Silá ‘oku ‘i ai ‘a ‘enau poate talāsiti.  Ko e kau mēmipa ‘o e poate 
akó ‘oku kau ki ai ‘a e kau fakafofonga ‘o e mātu‘á, ha fakafofonga 
‘o e kau ngāué, ha fakafofonga ‘o e fānauakó (‘i he taimi ‘oku ‘i ai ha 
fānauako ‘oku mā‘olunga ange ‘i he Year 9) pea mo e puleakó.  ‘E ala 
‘i ai ha ngaahi fa‘ahinga kau talāsiti kehe ia ‘i he poate ‘a ho‘omou 
‘apiakó.  Fetu‘utaki atu ki ho‘omou ‘apiakó ki ha fakamatala lahi ange 
ki he fa‘unga ‘o e poate ‘a ho‘omou ‘apiakó.

Ko hai ‘e ala hoko ko ha tokotaha talāsiti?
‘E lava ‘e he mātu‘a, kau tauhifānau, pea mo e kakai meí he komiunitī 
fakatokolahí ‘o fokotu‘u atu honau hingoá ke nau kau ki ha poate ako 
lolotonga ‘o e fili ‘o e kau poate talāsití.

Ko e hā ‘a e ngāue ‘a e kau talāsiti?
‘Oku taliui ‘a e poaté ki he‘enau mātu‘a tauhifānau mo honau komiunitií 
pea ki he anga ‘o e fakalakalaka ‘o e ako ‘a e fānauakó pea mo ‘enau 
lavame‘á.  Ko e ngaahi me‘a tu‘upau ‘eni ‘oku fakahoko ‘e ha poate:
•	 Fokotu‘u ‘a e ngaahi taumu‘a pau mo e ngaahi palani ma‘á e 

‘apiakó pea muimui‘i ‘a e fakalakalaka ‘a e ‘apiakó ‘o fakatatau ki ai.
•	 Muimui‘i pea sivi faka‘uto‘uta ‘a e fakalakalaka ‘a e ako ‘a e fānauakó.
•	 Siofi ‘a hono pule‘i ‘o e kau ngāué, kelekelé mo e koloá, ngaahi 

me‘a fakapa‘angá, silapá mo hono fakalele ‘o e ‘apiakó.
•	 Fakapapau‘i ‘oku ‘ilo‘i, palani‘i pea fakaai ‘a e ngaahi fiema‘u 

fakaako mo e ngaahi faka‘ānaua ‘a e kau ako Maulí, Pasifikí 
pea mo e kau ako ‘oku ‘i ai ha‘anau ngaahi fiema‘u fakaako mo 
fakae‘ulungāanga makehe.

•	 Fakakakato ‘a e taumu‘a ‘o e Talite ‘o Uaitangí ‘aki ‘a 
hono fakamahu‘inga‘i pea fakaho‘ata ‘a e tukufakaholo 
faka‘ulungāanga ‘e ua (dual cultural heritage) ‘a Nu‘u Silá.

•	 Fokotu‘u pea poupoua ‘a e puleakó pea sivi ‘a ‘ene ngāué.

Ko e hā ‘a e ngaahi taukei ‘oku fiema‘u ‘e he kau talāsiti?
Ko e kau talāsití ko ha kau taki longomo‘ui ‘i honau ngaahi ‘apiakó 
pea ‘oku fiema‘u ke nau fengāu‘aki lelei ‘i ha timi, ‘eke ha ngaahi 
fehu‘i faingata‘a pea nau ma‘u ha ngaahi taukei lelei ‘i he fetu‘utakí.  
‘Oku fiema‘u ‘e he ngaahi poaté ha ngaahi taukei mo ha ngaahi 
a‘usia takatakai ‘i he tēpilé ‘oku palanisi tatau ke fakapapau‘i ‘oku 
‘i ai ha ngaahi founga ngāue lelei ki he palaní, muimui‘i ‘o e ngaahi 
fatongiá, līpootí, mo hono toe vakai‘i ‘o e faifatongia ‘a e ‘apiakó.

Ko e hā ‘a e tokoni ‘oku ma‘u atu ‘e he kau talāsiti ‘a 
e ‘apiako?
‘Oku ‘oatu ‘e he New Zealand School Trustees Association (Kautaha 
‘a e Ngaahi Talāsiti Ako ‘a Nu‘u Silá) ha fale‘i felāve‘i mo e ngaahi 
me‘a ki he ngāué (employment) mo e pule leleí (governance), poupou 
pea mo ha ngaahi nāunau.  ‘Oku toe ‘oatu foki ‘e he NZSTA ha ngaahi 
faingamālie ako fakapolofesinale ma‘á e kau talāsití.

